
ঘোঁৰা বৰুৱা।-আহাঁ ডাঙ্গৰীয়া!

আছোঁ আমি অপেক্ষাত; লোৱাঁহি আসন,

লোৱাঁহি চিন্তাৰ ভাগ। কিন্তু, দেখোঁ, যেন

প্ৰফুল্ল মুখানি আজি;-কি কাৰণত?

পাহৰিছাঁ ডাঙ্গৰীয়া ৰাজবীয় দায়?

ৰাজ্যৰ অশান্তি আৰু কোৱঁৰ সন্ধান

পাহৰিছাঁ কিবা ভাবি?

বঃ ফুঃ।— কিবা কোৱাঁ তুমি।

পাহৰিম ৰাজকাজ? কওঁ শুনা আজি

আনন্দ কিহত মোৰ। লভিছোঁ সন্তোষ

ৰাজকীয় কথা লই; বিৰিঙ্গিছে আশা,

হব বুলি আমাৰ উদ্দেশ্য সফল,

ঈশ্বৰ কৃপাত আজি।

ঘোঁৰা-বৰুৱা।—কিবা ডাঙ্গৰীয়া?

বঃ ফুঃ।— মিলিছে কোৱঁৰ এটি।

পাঃ ফুঃ।— যোগ্য ৰাজপাটলই?

বঃ ফুঃ।— সুযোগ্য কোৱঁৰ।

শুনিছা সবাৱে জানো গদাপাণি নাম,

বাহুবল কোৱঁৰৰ?

পাঃ ফুঃ-জানোঁ গদাপাণি।

জানোঁ আৰু বিক্ৰম গদাৰ। নাই বীৰ

সমনীয়া দ্বিতীয় এজন। কিন্তু জানোঁ,

নিৰুদ্দেশ এবে তেওঁ।

